
戰於湖口兵敗死之吉星初爲南臺御史執政惡之出爲

湖廣平章至是移江西吉星馳赴任比至江東復有詔令

守江州時江州已陷趙普勝周驢等據池陽太平諸郡號

百萬吉星募兵得三千人趨銅陵克之擒驢奪其船六百

艘軍聲大振遂復池州分兵攻石埭諸縣進據淸水灣又

大破之賊久圍安慶聞風燒營遁去遂進復湖口縣克江

州留兵守之命王惟恭栅小孤山星自據番陽口綴江西

要衝以圖恢復日久援不至賊乘大艦來攻編葦筏塞上

下流火之星率兵力戰衆死且盡星猶堅坐不動中流矢

而仆賊素聞其名不忍害舁至密室乃蘇羅拜饋食星斥

之凡七日乃自力而起北向再拜日臣力竭矣遂絕星河

西人搠思吉之子也

十二月彭趙據濠稱王時二人本以窮蹙來奔子興反屈

已下之事皆稟命遂爲所制會賈魯死圍解遂據濠以孫

德崖等爲已用趙稱永義王彭稱魯淮王一日執元帥囚

於獄　上自軍歸曰再生父母有難可不赴乎遂入元帥

家明日彭趙聞遣人釋之

癸巳〈元至正十三年〉

春　上在郭元帥甥舘掌兵有救天下安生民之志乃糾

合義旅招延豪杰於是鄕里壯士徐達等數十人率先歸

--

附　左列二十四將皆濠產後竝爲開國元勳封公侯

　徐　達　　湯　和　　吳　良　　吳　禎

　花　雲　　陳　德　　顧　時　　費　聚

　耿再成　　耿炳文　　唐勝宗　　陸仲亨

　華雲龍　　鄭遇春　　郭子興　　郭　英

　胡大海　　張　龍　　陳　植　　謝　成

　李　新　　張　赫　　張　銓　　周德興

三月元命江浙左丞帖里帖木兒南臺侍御史左答里失

里招諭國珍國珍請降然心猶豫不決二人遂以得降報

請授之官時劉基爲浙東行省都事建議謂方氏首亂宜

捕斬之執政多受國珍賂者罪基擅作威福竟授國珍徵

州路治中弟國璋廣德路治中國瑛信州路治中督令之

官國珍疑懼擁船據海道阻絕糧運元復遣江浙右丞阿

兒溫沙率兵討之國珍遂執元帥也忒迷失守臣宋伯顏

不花趙宜浩等入海以要詔命元復以國珍爲海道漕運

萬户國珍爲衢州路總管自是國珍雖受元官實擁兵據

有溫台慶元等路

　〈高岱曰元末諸雄惟國珍舉事最早其所就業最微觀其所營爲蓋反覆租詐人耳非有長駕遠馭之才取威〉

　〈定霸之略特元失御釀成其惡至此也吾於元人處國珍一事而知其必亡矣夫招安大盜乃爲下策乃招之〉

　〈不從又招之旣從而復叛復招之崇之以高官大爵而不能弭其亂旣優之以卑辭殊禮而不能解其兵則亦〉

